
1172 hitz

Rajalta Rajalle Hiihto 2007 Errusiako mugatik, Suediako mugara 

Finlandian egiten duten iraupen eskiko zeharkaldiaren lekukotza bildu du Josu Iztuetak lerrootan. Zazpi egunetan 450 kilometro osatu dituzte munduko bazter askotatik joandako eskiatzaileek. 

Andoaingo Martin Ugalde Parkean BERRIAk duen egoitzatik Madrilera dauden kilometroak 450 dira, hara joateko motiboak berriz, badakigu, ezberdinak izan litezke... Finlandian egiten den astebeteko eski zeharkaldira joateko aitzakia-arrazoiak, norberak nahi dituenak dira. Batzuenak eta besteenak ez daukate bat etorri beharrik, baina handik etortzean guztiek aho batez «merezi du» esango dute eta, agian, «itzuliko naiz» ere bai. 

Aurtengoa 24. ekitaldia izan du Rajalta Rajalle Hiihto probak. Lehenengoan , 1984an, 22 eskiatzaile elkartu ziren Errusiako mugan, 10 urte geroago ehun, 2000. urtean berrehun, 2004an hirurehun, aurten 386... Horrek guztiak, noski, antolaketa lanak handitu eta zaildu ditu, Anitta Jaakola koordinatzailearen iritziz: «Urtero Rajalta Rajalle antolatzeko eskarmentuak gauzak errazten ditu ezbairik gabe, esperientziak asko balio du. Ehun laguneko lau txanda egiten dira, probari neurria hartu diogu eta ez dugu gehiago hazi nahi». Zergatik galdetuta garbi erantzun du: «Finlandia iparraldeko sei udalerrik elkarlanean bultzatzen dugu eski zeharkaldi hau. Nik, adibidez, Ranuako udaletxean lan egiten dut, kirol eta kultura arloko dinamizatzailea naiz. Lau edo bost hilabetetan probarekin zerikusia daukan guztia koordinatzea nire ardura da. Ehun lagunentzat lotarako lekua aurkitzea zaila da latitude hauetan, eta laguntzeko tokian tokiko boluntario asko daukagun arren, ez dugu jende horretaz gehiegi baliatu nahi. Haiei esker egiten da Border to Border -ingelesez horrela da ezaguna- eta antolaketak ez du inongo diru irabazi asmorik». 

Anittak 13 urte daramatza arduradun nagusi bezala. Aurpegi irribarretsua eta buruko ile beltza tente antzera ditu, eraginkor bezain hitz-jario da, buruak azkar funtzionatzen dio, eta mingaina ziztu bizian astintzen du. Euskal Herritik natorrela esandakoan dena erraztasuna eta laguntza izan da. Suomieraz tutik ulertzen ez dudanez, eta nire ingelesa oso txukuna ez denez, eskatu diodan mesede bakarra zera izan da: «Astiroago hitz egingo bazenit...». Berehala saiatu da berba-jarioa mantsotzen, eta hortik aurrera ez dugu elkar ulertzeko inongo arazorik izan. 

LAU TALDE. RR1, RR2, RR3 eta RR4. Honela ezagutzen dira Rajalta Rajallen egindako lau taldeak. Lehen txandako eskiatzaileak martxoaren 8an irten ziren Errusiako mugatik, bigarrenak 9an, hirugarrenak 10ean eta laugarrenak 11n. Zazpi eguneko zeharkaldia eta 450 kilometro aurretik. Iraupen eskia gustukoa izanda, astebete segidan Finlandiako elurretan irristatzea amets ederra da. Gerta liteke paradisu bila joan eta infernua aurkitzea; distantzia luzeari eguraldi txarra -elurra, euria, haizea, hotza...- gehituz gero, disfrutatzera joan eta askotxo sufrituta itzuli zaitezke. Aurten ez da halakorik gertatu. Tenperaturak -5 gradutik 5 gradura bitartekoak izan dira; eta eguraldi epel horren ondorioz, elur biguna eta aintzira eta ibaietako izotz urtzeak izan dira partehartzaile eta antolatzaileentzat buruhauste nagusia. 

Pello Artutxa, Jon Miren Begiristain, Edorta Andueza, Martin eta Emilio Gonzalez anaiak izan ziren lehen partaide euskaldunak, dakigula behintzat, 2005eko martxoan. Iaz Emilio Gonzalez, Juan Luis Agiriano, Iñigo Oiarzabal, Jabier Larrañaga, Enrike Aguado, eta Eugenio, Alberto eta Antxon Gorrotxategi anaiak izan ziren zeharkaldia burutu zutenak. Aurtengoan, berriz, Pello Cabestany, Txiki Plazas, Anjel eta Jesus Ortiz anaiak -donostiarra lehena eta tolosarrak beste hirurak- izan dira RR1 lehen taldean; Santiago Egiraun eta Jose Jesus Arenal, bilbotarrak biak, RR2an; eta Haritz Arozena azkoitiarra, Eduardo Oyarzun, Josu eta Zuhaitz Elejalde aita-seme eibartarrak RR4an. RR3an Kataluniatik joandako eskiatzaileak izan dira. Horietatik guztietatik, batzuk goi mailako lehiaketan ibilitakoak, besteak ez hainbeste, baina guztiak, hori bai, aurtengo neguan Eskandinaviara joan aurretik oso gutxi eskiatutakoak. 

EGUN OSOA ESKIATZEKO. Hoteletan, aterpetxetan, eskoletan, kiroldegietan egiten da lo, eta antolaketa eredugarria da. Sauna eta dutxa ez da inoiz falta, afari eta gosaritan janaria lepo, 10-20 kilometrotik behin anoa postuak eta edariak aukeran, laguntzeko prest beti norbait edonon... 

Lehen eskiatzaile multzoan edizio guztietan parte hartutako bi gizon zeuden. Hala ere, hiru italiarrek ematen zioten gatza eta piperra talde horretan eguneroko bideari. Finlandiarrak, estatubatuarrak eta alemaniarrak ziren gehienak, eta taldeko eski gidaria Jaakko Heikkinen beteranoa, 15 aldiz ibilbidea osatutakoa. Bigarren txandan Tarja Tolonen izan zen gidaria, emakumea bera, eta lau bider zeharkaldia egin eta azken bost urtetan arduradun izandakoa. Eskiatzaile asko Alemaniatik eta Esloveniatik etorritakoak. Groenlandiako bost lagun dira exotikoenak, baina jatorrena Jouko Kukkonen, Finlandia erdialdeko baserritarra. 

Hirugarren taldeko gidaria Suitzatik Finlandiara ikastera joandako Flurin Schnyder izan zen. Iaz parte-hartzaile eta aurten arduradun. Talde horretan ere ez zen jatorri ezberdineko jenderik falta; atentzioa ematen zuen, bereziki, nazioarteko enpresa bateko hamar langilek osatutako taldeak, bakoitza bere herrialdetik etorri eta hemen elkartu ziren. Aurretik telefonoz besterik ez ziren ezagutzen. Azkenik, laugarren taldean, ia beste ehun lagun, gehienak lehenengo aldiz joandakoak. Horien artean Victor Emery, 1964ko Neguko Olinpiar Jokoetan Bobsleigh probetan urrezko domina irabazitako kanadarra. Gidari, berriz, Finlandia hegoaldean bizi den Mikko Paavonen, esperientzi handiko gaztea. 

Aipagarria partaideen bataz besteko adina; 50 urtetik gorakoa, ziur. Parte hartzeko izen ematea garaiz egin behar da, 750 euro ordaindu behar dira eta dena dago prezio horren barne: janaria, lotarako tokiak, garraioa, gidariak... bidea ondo markatuko duten segurtasuna eta antolatzaileek edozein ezustekori ongi erantzungo dioten garantia. 

NEURE KABUZ, NIRE KASA. Antolatzaileei nire asmoa azaldu nien: «Lehen taldearekin irtengo naiz baina azkenekoekin batera iritsi nahiko nuke». Txanda guztietako jendea eta horien artean zeuden euskaldunak ezagutzeko modu bakarra zen hori. Lehen hiru egunak Pello, Anjel, Jesus eta Txiki-rekin pasa ondoren, laugarren egunean, nire elur-lera atzetik arrastan nuela abiatu nintzen, lotako erosotasunak eta otorduetako buffetak alde batera utzi -ahaztu ez- eta era autonomoan. Lo zakua eta denda nirekin nituen baina ez nuen baztertzen txaboletan lo egiteko aukera. Gogorra egin zitzaidan hasiera baina entretenigarria bidea. Banekien ezin nintzela galdu, norbait pasako zela 24 ordu baino lehen. Martxoko lehen bi asteetan Suedian eta Finlandian eguraldi goibela izan eta gero, lehenbizikoz zeru urdinak, eguzki printzak, itzalak elurretan... eta hori bakarrik geratu nintzen arratsaldean izan zen. Norberaren itzala konpainia ona da bakardaderako. Izena jarri eta laguna duzu, aurpegia irudikatu eta ezaguna alboan daramazu. Egoera luzatuko balitz berba nori egin ere badaukazu. 

Pinu-izei-urkiz osatutako taigan bizi arrasto handirik ez dago bidean, elur orein batzuk tarteka eta altze bat urrutira besterik ez dut ikusi. Aintzira, ibaia, mendi pista, errepide eta paisaia zabalak dira Finlandiako ezaugarriak. Aldapa handirik gabeko ibilbidea, muino eta mendi borobil batzuk besterik ez. Normalean iraupen eskian egin litezkeen 12-14 km orduko abiadura erdira jaisten da 25 kiloko pulka-tik tiraka. Trukean askatasun ikaragarria sentitzen dut, eguraldi txarrarekin ikaragarria hori izugarria bihur daitekeela jakin arren. Eta izua ez da inon, adiskide onena 

Rajalta Rajalle ez da eski norgehiagoka, ez da lasterketa. Elur gainean egindako 450 km baino askoz ere ederragoa izan da 4 talde horietako bakoitzean 100 lagun berri ezagutzea, 20 herrialde ezberdinetatik etorritako jendearekin harremanetan jartzea. Norbait animatuko balitz, datorren urteko zeharkaldiaren datak erabakita dituzte dagoeneko: martxoaren 6tik 12ra, lehen txanda; 7tik 13ra bigarrena; 8tik 14ra hirugarrena eta 9tik 15era, laugarrena. 

Errusiako mugan lehen egunean topatutako soldadu gazte aurpegizuriak agurtu eta Suediako mugan azken egunean aurkituko dituzuen ikasle koadrila musugorriei goraintziak eman. Ezin hobeto hartuko zaituztete. Antolatzen eta laguntzen ibiltzen direnek badute gure berri! Bandera guztien artean ikurrina ere prest izaten dute! ​ JOSU IZTUETA 

 

Zazpi etapa, 450 km 

1. Saunavaara - Kuusamo: 61 km. 

2. Kuusamo - Taivalkoski: 72 km. 

3. Taivalkoski -- Syote: 55km. 

4. Syote - Ranua: 84 km. 

5. Ranua -- Hosio: 44 km. 

6. Hosio -- Honkamaa: 56 km. 

7. Honkamaa -- Tornio: 70 km. 

